
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Mazkur maqolada jahon miqyosida konteynerli tashuvlarning rivojlanish tendensiyalari va ularning hozirgi 
holati tahlil qilinadi. Tadqiqot jarayonida sohadagi mavjud imkoniyatlar, rivojlanish omillari hamda mavjud muammolar 
aniqlanib, ularni samarali hal etishga qaratilgan ilmiy asoslangan takliflar ishlab chiqilgan. Transport turlari kesimida 
konteynerlashtirish ulushi tahlil qilinib, SWOT tahlil asosida sohaning kuchli va rivojlanish imkoniyatlari baholangan. 
Shuningdek, konteynerlashtirish darajasini aniqlashga qaratilgan metodologiyani ishlab chiqishning dolzarbligi ilmiy 
jihatdan asoslab berilgan.

Bundan tashqari, konteynerlashtirish uchun mos bo‘lgan yuk turlari aniqlanib, O‘zbekistonda konteyner tashishlarning 
joriy holati hamda so‘nggi yillardagi o‘sish dinamikasi tahlil qilingan. Jahon tajribasi va global transport-logistika tizimidagi 
zamonaviy o‘zgarishlar asosida mamlakatda konteynerlashtirish darajasini oshirishga qaratilgan ilmiy xulosalar va amaliy 
takliflar ishlab chiqilgan.

Kalit so‘zlar: konteynerli tashuvlar, konteynerlashtirish darajasi, fiting platformalar, logistika infratuzilmasi, xalqaro 
tashishlar, tarif siyosati, konteyner terminallari, transport-logistika markazlari, quruqlik portlari, TEU, metodologiya.

Abstract. This article analyzes global trends and the current state of container transportation. The study identifies key 
opportunities, development factors, and existing challenges within the sector, and proposes scientifically grounded 
measures aimed at improving its efficiency. The share of containerization across different modes of transport is examined, 
and a SWOT analysis is conducted to evaluate the strengths and development potential of the sector. The relevance of 
developing a methodological framework for determining the level of containerization is also substantiated.

Furthermore, the study identifies types of cargo suitable for containerization and analyzes the current state of container 
transportation in Uzbekistan, including its growth dynamics in recent years. Based on international experience and ongoing 
transformations in the global transport and logistics system, scientific conclusions and practical recommendations aimed 
at increasing the level of containerization in the country are presented.

Keywords: container transportation, containerization level, fitting platforms (flatcars), logistics infrastructure, international 
transport, tariff policy, container terminals, transport and logistics centers, dry ports, TEU, methodology.

Аннотация. В данной статье проанализированы тенденции развития и современное состояние контейнерных 
перевозок в мировом масштабе. В ходе исследования выявлены существующие возможности, факторы развития 
отрасли, а также определены актуальные задачи и предложены научно обоснованные рекомендации по их 
эффективному решению. Проведён анализ доли контейнеризации по видам транспорта, а также выполнен SWOT-
анализ, позволяющий оценить сильные стороны и перспективы дальнейшего развития отрасли. Обоснована 
актуальность разработки методологии определения уровня контейнеризации.

Кроме того, определены виды грузов, наиболее подходящие для контейнеризации, проанализировано текущее 
состояние контейнерных перевозок в Узбекистане и динамика их роста за последние годы. На основе анализа 
мирового опыта и современных изменений в глобальной транспортно-логистической системе сформулированы 
научные выводы и практические рекомендации, направленные на повышение уровня контейнеризации в стране.

Ключевые слова: контейнерные перевозки, уровень контейнеризации, фитинговые платформы, логистическая 
инфраструктура, международные перевозки, тарифная политика, контейнерные терминалы, транспортно-
логистические центры, сухие порты, TEU, методология.

K I R I S H
Konteyner orqali yuk tashish ilk bor 1956-yil aprel oyida amaliyotga joriy etilgan bo‘lib, o‘shandan buyon 

qariyb 70 yil davomida konteynerli tashuvlarni rivojlantirish yo‘nalishida keng ko‘lamli ishlar amalga oshirildi.
1957-yil oktabr oyida Malkolm Mklin asos solgan Sea-Land kompaniyasi oltita C-2 tipidagi umumiy yuk 

tashuvchi kemalarni maxsus konteyner tashuvchi kemalarga moslashtirdi. Ushbu kemalardan birinchisi — 
Gateway City (90 000 tonna DWT) bo‘lib, u maxsus kranlar bilan jihozlangan va 226 ta 35 futlik konteynerni 
tashishga mo‘ljallangan edi.

1966–1983-yillar konteyner tashuvlarining global miqyosda keng joriy etilishi uchun muhim bosqich bo‘ldi. 
Aynan shu davrda xalqaro konteyner tashuvlari, ayniqsa dengiz transporti orqali amalga oshiriladigan tashuvlar 
jadal rivojlandi.

1968-yilda Xalqaro standartlashtirish tashkiloti (ISO) tomonidan asosiy konteyner turlari uchun standartlar 
tasdiqlandi. Mazkur standartlar qabul qilingandan so‘ng konteynerlar hamda ularni tashish uchun mo‘ljallangan 
transport vositalarining, avvalo dengiz konteyner tashuvchi kemalarning ommaviy ishlab chiqarilishi yo‘lga 
qo‘yildi.

1984-yildan keyin global ishlab chiqarish tizimining o‘zgarishi, jahon savdosining sezilarli darajada 
kengayishi hamda huquqiy-me’yoriy bazaning takomillashuvi natijasida konteyner tashuvlar sanoati to‘liq 
shakllandi va xalqaro savdoning muhim tayanch elementlaridan biriga aylandi.

Konteynerlarning joriy etilishi transport sohasida muhim innovatsiya sifatida baholanadi. Konteynerlardan 
foydalanish yuk ortish-tushirish jarayonlarini sezilarli darajada tezlashtirish, suv transportini quruqlik transporti 
(avtomobil va temir yo‘l) bilan samarali bog‘lash, yuklarni yagona transport birligida tashish imkonini 
yaratish hamda yuklarning shikastlanishi yoki yo‘qotilishi ehtimolini kamaytirish orqali tashish jarayonining 
samaradorligini oshirdi.

Konteynerlashtirish bo‘yicha olib borilgan tadqiqotlar shuni ko‘rsatadiki, konteyner ulushi ikki baravar 
oshgan taqdirda yuk tashish xarajatlari o‘rtacha 3–13 foizgacha kamayishi mumkin [1]. Shu bilan birga, iqtisodiy 
o‘sish va xalqaro savdo hajmining kengayishi konteynerlarda tashishga mos keladigan mahsulotlar hajmining 
ortishiga hamda konteynerli tashuvlarga bo‘lgan talabning oshishiga olib keladi [2].

Konteynerli tashuvlarning rivojlanishi, ayniqsa dengiz transporti orqali amalga oshiriladigan tashuvlarda 
muhim texnologik o‘zgarishlarni yuzaga keltirdi. Natijada transport xarajatlari qisqarib, mahsulot tannarxida 
transport xarajatlari ulushi kamaydi [3].

Ma’lumki, konteynerli tashuvlarni amalga oshirishda asosan suv, temir yo‘l va avtomobil transporti 
turlaridan foydalaniladi. Bunda konteyner tashuvlarining eng katta qismi suv transporti orqali amalga oshiriladi. 
Bu holat ayrim yirik portlarda yuk oqimining ortishiga olib kelishi mumkin, natijada konteynerlarni yetkazib 
berish jarayonida logistika muvofiqlashtirishini yanada takomillashtirish zarurati yuzaga keladi.

Shu nuqtai nazardan, konteyner tashuvlarini yanada rivojlantirish uchun quruqlik portlari (dry ports), 
transport-logistika markazlari va konteyner terminallarini tashkil etish hamda raqamli logistika texnologiyalaridan 
foydalanish darajasini oshirish muhim ahamiyat kasb etadi.

O‘zbekiston Respublikasida konteynerli tashuvlarni rivojlantirish masalasi davlat siyosatining ustuvor 
yo‘nalishlaridan biri sifatida belgilanmoqda. Xususan, O‘zbekiston Respublikasi Prezidentining 2022-yil 
28-yanvardagi PF-60-sonli “2022–2026-yillarga mo‘ljallangan Yangi O‘zbekistonning taraqqiyot strategiyasi 



M U H A N D I S L I K  VA  I Q T I S O D I Y O T

368

2026-yil, mart.  № 3-son

to‘g‘risida”gi Farmoni1da temir yo‘l transportida konteyner tashishlar ulushini kamida ikki barobarga oshirish 
vazifasi belgilangan. Shuningdek, O‘zbekiston Respublikasi Prezidentining 2025-yil 27-yanvardagi PQ-28-
sonli “O‘zbekiston Respublikasining transport-logistika tizimini yanada rivojlantirish chora-tadbirlari to‘g‘risida”gi 
qarori2da 2030-yilga qadar xalqaro yo‘nalishlarda konteynerlarda yuk tashish ulushini kamida 1,5 barobarga 
oshirish hamda transport-logistika markazlarining yuklarga ishlov berish quvvatini uch barobarga kengaytirish 
vazifalari belgilab berilgan.

Mazkur vazifalarni amalga oshirish uchun xalqaro tashuvlarda konteynerlardan foydalanish samaradorligi, 
mavjud imkoniyatlar va rivojlanish omillarini chuqur tahlil qilish hamda sohada yuzaga kelishi mumkin bo‘lgan 
logistika muammolarini aniqlashga qaratilgan ilmiy tadqiqotlarni olib borish muhim hisoblanadi.

Shu bilan birga, baholashlarga ko‘ra, quruq yuklarni an’anaviy usulda qayta ishlash konteynerlarga 
nisbatan ikki baravar qimmatroq va uch baravar ko‘proq vaqt talab qiladi. Shu sababli port infratuzilmasida 
konteynerlardan foydalanish iqtisodiy jihatdan samarali hisoblanadi. Biroq yuklarni quruqlik orqali uzoq 
masofalarga tashishda logistika samaradorligi yuk hajmi, transport turi va infratuzilma imkoniyatlariga bog‘liq 
holda baholanadi. Masalan, har bir vagoni 70 tonna yuk sig‘imiga ega bo‘lgan poyezd 25 tonnalik 40 futli 
konteynerga nisbatan 2,8 baravar ko‘proq yuk sig‘imini ta’minlashi mumkin.

Shu bois konteynerlardan foydalanish samaradorligini baholashda jo‘natish va manzil nuqtalari, transport 
yo‘nalishlari, yuk turi va og‘irligi, portlar quvvati, ichki infratuzilma, logistika uskunalari mavjudligi hamda 
mamlakatdagi transport siyosati va tartibga solish mexanizmlarini kompleks ravishda tahlil qilish zarur.

Mazkur tadqiqot ishining asosiy maqsadi jahon miqyosida hamda O‘zbekiston Respublikasida 
konteynerlashtirish darajasini tahlil qilish, sohadagi mavjud muammolarni aniqlash va ularni hal etish bo‘yicha 
ilmiy asoslangan takliflar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Konteynerli tashuvlarning amaliyotga joriy etilishi transport-logistika tizimida muhim o‘zgarishlarni yuzaga 

keltirdi. Ilk konteynerli tashuvlar joriy etilgan davrdan boshlab ushbu sohani rivojlantirish, mavjud muammolarni 
bartaraf etish hamda tashuvlarni samarali tashkil etish maqsadida xalqaro va milliy darajada turli tashkiliy, 
huquqiy hamda ilmiy-amaliy chora-tadbirlar amalga oshirilgan.

Xalqaro miqyosda konteynerli tashuvlarni tartibga solish bo‘yicha qator konvensiyalar va bitimlar qabul 
qilingan bo‘lsa, milliy darajada ushbu sohani rivojlantirishga qaratilgan ilmiy tadqiqotlar, tartibga soluvchi 
mexanizmlar va iqtisodiy rag‘batlantirish choralarini joriy etish muhim ahamiyat kasb etadi.

Konteynerlarning asosiy ustunliklari ularning standartlashganligi va yuqori darajadagi mobil xususiyatlari 
bilan izohlanadi. Xalqaro standartlar va bitimlar mintaqaviy hamda milliy transport tizimlarining o‘zaro 
integratsiyasini ta’minlab, texnik uyg‘unlashuv uchun keng imkoniyatlar yaratadi. Bu esa turli mamlakatlarda 
mavjud transport tarmoqlarining operatsion mosligini ta’minlash hamda multimodal tashuvlarni samarali tashkil 
etish imkonini beradi.

Mazkur standartlar va bitimlar, odatda, xalqaro miqyosdagi nufuzli tashkilotlar tomonidan ishlab chiqiladi. 
Jumladan, BMTning Yevropa iqtisodiy komissiyasi (UNECE), BMTning Osiyo va Tinch okeani uchun iqtisodiy 
va ijtimoiy komissiyasi (ESCAP), BMTning Savdo va taraqqiyot konferensiyasi (UNCTAD), Xalqaro temiryo‘l 
tashuvlari bo‘yicha hukumatlararo tashkilot (OTIF), Temiryo‘l tashkilotlari hamdo‘stligi (OSJD), Xalqaro yo‘l 
transporti ittifoqi (IRU), Xalqaro ekspeditorlar federatsiyasi (FIATA), shuningdek Xalqaro dengiz tashkiloti 
(IMO) va Xalqaro fuqaro aviatsiyasi tashkiloti (ICAO) tomonidan konteynerli tashuvlarni rivojlantirish va tartibga 
solishga qaratilgan hujjatlar ishlab chiqilgan.

Xalqaro tashuvlarda konteynerlardan foydalanish, xususan, 1972-yilda Jenevada qabul qilingan 
“Konteynerlar to‘g‘risida”gi Bojxona konvensiyasi hamda 1990-yilda Istanbulda qabul qilingan “Konteynerlarni 
vaqtincha olib kirish bo‘yicha Istanbul konvensiyasi” asosida tartibga solinadi.

Shuningdek, 1972-yil 2-dekabrda Jenevada “Xalqaro xavfsiz konteynerlar to‘g‘risida”gi konvensiya (CSC) 
qabul qilingan bo‘lib, u konteynerlarni ishlab chiqarish bo‘yicha texnik talablarni belgilaydi. Mazkur konvensiya 
konteynerlarni sinovdan o‘tkazish, texnik ko‘rikdan o‘tkazish va ekspluatatsiyaga ruxsat berish tartiblarini ham 
o‘z ichiga oladi. Konvensiyaga qo‘shilgan davlatlarning vakolatli nazorat organlari tomonidan sertifikatlangan 
konteynerlar xalqaro tashuvlarda ishtirok etishi mumkin.

Mazkur konvensiyalar doirasida a’zo davlatlarda konteynerli tashuvlar xalqaro normalar asosida tartibga 
solinadi va boshqariladi. Biroq konteynerli tashuvlarni rivojlantirish faqatgina huquqiy tartibga solish bilan 
cheklanmaydi. Ushbu jarayon sohadagi mavjud muammolarni o‘rganish, ilmiy asoslangan yechimlarni ishlab 
chiqish va ularni amaliyotga joriy etishni ham talab etadi.

1	 https://lex.uz/ru/docs/-5841063
2	 https://lex.uz/uz/docs/-7342148

Bugungi kunga qadar dunyoning ko‘plab olimlari tomonidan konteynerli tashuvlarni rivojlantirish, logistika 
samaradorligini oshirish hamda mavjud muammolarni hal etish bo‘yicha ilmiy va amaliy tadqiqotlar olib borilgan. 
Ushbu tadqiqotlarni shartli ravishda ikki asosiy yo‘nalishga ajratish mumkin.

Birinchi yo‘nalish konteynerli tashuvlarni umumiy rivojlantirish masalalariga bag‘ishlangan bo‘lib, unda 
konteyner tashuvlarining strukturasi, konteyner terminallarining maqbul joylashuvi, terminallar o‘rtasida 
konteyner oqimlarini tashkil etish texnologiyalari hamda konteynerlashtiriladigan yuk turlarini aniqlash kabi 
masalalar o‘rganiladi.

Ikkinchi yo‘nalish esa konteyner terminallarining samaradorligini oshirish masalalariga qaratilgan. 
Ushbu yo‘nalishdagi tadqiqotlar asosan terminal infratuzilmasi, logistika operatsiyalarining samaradorligi 
hamda terminal boshqaruvi tizimlarini takomillashtirishga bag‘ishlangan. Shunga ko‘ra, birinchi yo‘nalishdagi 
tadqiqotlarni infratuzilmani rivojlantirish, ikkinchi yo‘nalishdagilarni esa operatsion samaradorlikni oshirishga 
qaratilgan tadqiqotlar sifatida tavsiflash mumkin [4].

Mazkur ilmiy tadqiqotlarda infratuzilma rivoji, yuk turi, tashish yo‘nalishi va transport turi kabi omillardan 
kelib chiqqan holda turli ilmiy va amaliy yondashuvlar ishlab chiqilgan. Tadqiqotlar natijalarida konteyner 
tashuvlarining asosiy muammolaridan biri sifatida konteynerlarning qaytish yo‘nalishida bo‘sh holda 
harakatlanishi holatlari ko‘rsatib o‘tilgan.

Konteynerli tashuvlarni tashkil etishda asosiy infratuzilma obyektlari sifatida dengiz va daryo portlari, 
quruqlik portlari (dry ports), konteyner terminallari hamda transport-logistika markazlari muhim o‘rin egallaydi. 
Mazkur infratuzilma obyektlari logistika tizimining eng muhim va kapital talab qiluvchi elementlari hisoblanadi.

Statistik ma’lumotlarga ko‘ra, konteynerli tashuvlarning 80 foizdan ortig‘i suv transporti orqali amalga 
oshiriladi. Quruqlik orqali konteyner tashuvlari esa asosan temir yo‘l va avtomobil transporti orqali bajariladi. 
Bunda temir yo‘l transporti konteyner tashuvlarida muhim ulushni egallaydi. Ushbu transport turlarida konteyner 
tashuvlarini samarali tashkil etishda infratuzilmaning rivojlanganlik darajasi muhim ahamiyat kasb etadi.

Konteyner terminallari, quruqlik portlari va transport-logistika markazlari nafaqat konteynerlarga texnologik 
ishlov berish, balki turli transport turlarini integratsiyalash, xalqaro transport yo‘laklarini rivojlantirish hamda 
qo‘shimcha logistika xizmatlarini ko‘rsatishda ham muhim rol o‘ynaydi [5].

Konteyner tashuvlarini ta’minlovchi infratuzilmani modernizatsiya qilish va rivojlantirish jarayonida yuqori 
samaradorlikka erishish uchun mahalliy va xorijiy olimlarning ilmiy-tadqiqot natijalaridan foydalanish muhim 
hisoblanadi [6;7;8].

Konteyner tashuvlari samaradorligini oshirish bo‘yicha istiqbolli texnik yechimlardan biri sifatida konteyner 
poyezdlariga xizmat ko‘rsatishning boshlang‘ich va yakuniy stansiyalarida maxsus saralash-taqsimlash 
parklarini tashkil etish taklif etilgan. Bunday parklar konteyner oqimlarini uzluksiz qayta ishlash imkonini beradi 
[9].

Konteyner terminallari tarmog‘ini rivojlantirish bo‘yicha ilmiy adabiyotlarda ikki xil yondashuv mavjud. 
Birinchi yondashuvga ko‘ra, kam sonli yirik terminallarni tashkil etish orqali konteyner oqimlarini markazlashtirish 
va “masshtab iqtisodiyoti” hisobiga xarajatlarni kamaytirish mumkin [10].

Ikkinchi yondashuv tarafdorlari esa aksincha, kichik terminallar tarmog‘ini rivojlantirish orqali intermodal 
tashuvlarning kirish imkoniyatini oshirish mumkinligini ta’kidlaydilar [11].

Biroq konteyner terminallarining o‘tkazuvchanlik qobiliyatini oshirish va logistika xizmatlari sifatini 
yaxshilash bo‘yicha talablarning ortib borishi ayrim terminallarning mavjud ekspluatatsion imkoniyatlari 
transport bozorining joriy va istiqboldagi ehtiyojlariga mos kelmasligini ko‘rsatmoqda [12].

Konteyner terminallarini joylashtirish uchun maqbul hududlarni aniqlash jarayonida asosiy muammolardan 
biri ko‘plab optimallik mezonlarining mavjudligidir. Ayrim tadqiqotchilar konteyner terminallarini joylashtirishda 
o‘rta masofalarga mo‘ljallangan intermodal temir yo‘l tashuvlari uchun qo‘shimcha yuk oqimlarini jalb qilish 
mezonidan kelib chiqib optimal joylashuvni aniqlashga harakat qilganlar [13].

Yangi terminal joylashuvini tanlashda asosiy mezonlar sifatida konteynerlarni yetkazib berish xarajatlari va 
yetkazish muddati ko‘rib chiqiladi. Bunda umumiy transport xarajatlarini kamaytirish asosiy strategik maqsad 
sifatida qaraladi [14].

Konteynerli tashuvlarni rivojlantirishda logistika tizimining barcha ishtirokchilari — yuk jo‘natuvchilar, 
terminal operatorlari, ekspeditorlar, tashuvchilar va yuk qabul qiluvchilarning manfaatlari ham muhim omil 
hisoblanadi. Shu sababli ushbu ishtirokchilarning qoniqish darajasini aniqlash va logistika tizimini shunga mos 
ravishda takomillashtirish muhim hisoblanadi [15].

Yuqorida keltirilgan ilmiy qarashlar asosida konteynerlashtirishning asosiy afzalliklari va logistika tizimidagi 
o‘rni quyidagi 1-rasmda sxematik tarzda ifodalangan.

1-rasm. Konteynerlashtirishning afzalliklari3

Konteynerlashtirish darajasini oshirish jarayonida xalqaro yo‘nalishlarda tashilayotgan yuklarning turlarini 
hisobga olish muhim ahamiyatga ega. Yuklar konteynerlarda tashish imkoniyatiga qarab, odatda ikki toifaga 
ajratiladi: konteynerlarda tashish mumkin bo‘lgan yuklar hamda konteynerlarda tashish imkoniyati cheklangan 
yoki mavjud bo‘lmagan yuklar.

Yuklarni konteynerlarda tashish imkoniyatini aniqlash bo‘yicha olib borilgan tahlillar shuni ko‘rsatadiki, 
hozirgi kungacha mahsulotlarning konteynerga mosligi bo‘yicha yagona aniq mezon yoki universal 
metodologiya shakllantirilmagan. Bu esa konteynerlashtirish darajasini aniqlash va baholash jarayonida turli 
yondashuvlarning qo‘llanilishiga olib kelmoqda.

Adabiyotlar tahlili shuni ko‘rsatadiki, global miqyosda konteynerlashtirish jarayonining rivojlanish 
sur’atlariga ta’sir etuvchi bir qator omillar mavjud. Ular quyidagilardan iborat:

−	 mavjud port infratuzilmasining hududiy rivojlanish imkoniyatlari cheklanganligi hamda port quvvatlarining 
o‘tkazuvchanlik darajasidagi muvozanatsizliklar;

−	 konsolidatsiya, saqlash, qayta ishlash va yig‘ish-taqsimlash zonalarini tashkil etish uchun terminal 
maydonlarining yetishmasligi;

−	 konteynerlarni qayta yuklash jarayonida port, avtomobil va temir yo‘l infratuzilmalari rivojlanish 
darajasining bir xil emasligi;

−	 konteynerlashtiriladigan yuk turlarini aniqlash bo‘yicha turli ilmiy va amaliy yondashuvlarning mavjudligi;
−	 konteyner tashuvlari uchun zarur infratuzilmaga ega transport koridorlarining yetarli darajada 

rivojlanmaganligi;
−	 dengiz portlariga chiqish imkoniyati cheklangan davlatlarda temir yo‘l va avtomobil transporti 

infratuzilmasining rivojlanish darajasi bilan bog‘liq logistika omillari;
−	 konteynerlarning qaytish yo‘nalishida bo‘sh holda harakatlanish holatlarining ko‘pligi;
−	 tashish jarayonlarida konteynerlarni monitoring qilish va kuzatish texnologiyalaridan foydalanish 

darajasining yetarli emasligi.
Yuqorida qayd etilgan omillar konteynerlashtirish darajasining turli mamlakatlar va mintaqalarda 

notekis taqsimlanishiga sabab bo‘lmoqda. Natijada ayrim hududlarda zamonaviy logistika infratuzilmasining 
yetishmasligi konteyner tashuvlari bozorining bir xil sur’atlarda rivojlanishiga to‘sqinlik qilmoqda. Shu bilan 
birga, zamonaviy infratuzilmani shakllantirish uchun zarur bo‘lgan barqaror yuk oqimi hajmining yetarli darajada 
shakllanmaganligi ham konteynerli tashuvlarning iqtisodiy samaradorligini ta’minlashda muhim omillardan biri 
sifatida namoyon bo‘lmoqda [16].

T A D Q I Q O T  M E T O D O L O G I YA S I
Tadqiqot ishini amalga oshirishda tizimlilikni ta’minlash maqsadida tadqiqotni amalga oshirish bosqichlarini 

o‘zida jamlagan metodikadan foydalanish lozim.

2-rasm. Tadqiqot ishini amalga oshirish bosqichlari4

3	 Muallif ishlanmasi
4	 Muallif ishlanmasi

O‘z o‘rnida yuqorida ta’kidlangan har bir bosqichda belgilangan ishlarni amalga oshirish uchun 3-rasmda 
berilgani kabi har bir bosqich tegishli qisimlarga ajratilgan.

3-rasm. Tadqiqot ishini amalga oshirish usuli5

T A H L I L  V A  N A T I J A L A R
Yuklarni konteynerlarda tashish jarayoni yukli va bo‘sh (yuksiz) tashuvlarni o‘z ichiga oladi. Xalqaro statistik 

ma’lumotlarga ko‘ra, yukli konteyner tashuvlari suv transportida konteyner tashuvlarining taxminan 80 foizini, 
temir yo‘l transportida esa 60 foizini tashkil etadi. Bo‘sh konteyner tashuvlari esa suv transportida o‘rtacha 20 
foizni, temir yo‘l transportida esa 40 foizni tashkil qiladi.

Quruqlik transporti orqali amalga oshiriladigan konteyner tashuvlari quvvati dengiz transportiga nisbatan 
ancha past hisoblanadi. Masalan, zamonaviy yirik konteyner kemalari 24 000 TEU gacha yuk tashish 
imkoniyatiga ega bo‘lib, bu ko‘rsatkich quruqlik transporti vositalariga nisbatan ancha yuqori hisoblanadi. Shu 
sababli xalqaro konteyner tashuvlarida dengiz transporti yetakchi o‘rin egallaydi.

Dunyo miqyosida konteyner aylanmasining o‘sish dinamikasi so‘nggi o‘n yilliklarda sezilarli darajada ortib 
borganini ko‘rsatadi. Jumladan, 1980-yilda konteyner aylanmasi 36 mln TEU ni tashkil etgan bo‘lsa, 2000-yilda 
bu ko‘rsatkich 237 mln TEU ga yetdi. 2010-yilda 545 mln TEU, 2020-yilda 792,5 mln TEU va 2023-yilda esa 
858,2 mln TEU dan ortiq ko‘rsatkich qayd etildi.

Mazkur statistik ma’lumotlar konteynerli tashuvlarning global transport-logistika tizimida tobora muhim 
ahamiyat kasb etib borayotganini ko‘rsatadi. Jahon savdosining kengayishi, multimodal tashuvlarning 
rivojlanishi va logistika infratuzilmasining takomillashuvi konteyner aylanmasining barqaror o‘sishiga xizmat 
qilmoqda.

Quyida UNCTADstat ma’lumotlari asosida dunyo bo‘yicha hamda turli mintaqalarda konteyner 
tashuvlarining 2010–2023-yillar davomida o‘zgarish dinamikasi keltirilgan (4-rasm).

4-rasm. Dunyo va uning turli mintaqalarida yuklarning konteynerlarda tashish darajasining 2010–2023-yillar 
davomida o‘zgarish gistogrammasi6

5	  Muallif ishlanmasi
6	  Muallif ishlanmasi

Yuqoridagi rasmdan ma’lum bo‘ladiki, konteynerli tashuvlarda eng katta ulush Osiyo mintaqasiga to‘g‘ri 
keladi hamda dunyoning barcha mintaqalarida o‘sish kuzatilgan. Rasm tahlili quyidagi 1-jadvalda berilgan.

1-jadval. Dunyo va uning turli mintaqalarida yuklarning konteynerlarda tashish darajasi tahlili7

Hudud O‘sish (2010–2023) Asosiy tendensiyalar

Afrika +15,6 (≈67%) Barqaror va sekin o‘sish. Dunyoning umumiy konteyner aylanmasida ulushi 
kichik, ammo nisbiy o‘sish yuqori

Amerika +35,3 (≈42%) Barqaror va sekin o‘sish, 2021-yildagi rekorddan so‘ng biroz pasayish 
kuzatilgan.

Osiyo +181,3 (≈46%)
Eng katta va barqaror o‘sish. 2023-yilda dunyo konteyner tashuvining 
67 foizini egallagan hamda global konteyner tashuvlarining lokomotiviga 
aylangan.

Yevropa +23,9 
(≈28%)

O‘sish surati kichik, 2018-yilda eng yuqori miqdorni egallagan, keyin 
barqarorlashgan.

Dunyo +312,8 (≈57%)
Barqaror global o‘sish. 13 yil ichida dunyo bo‘yicha konteyner tashuvlari 
barqaror o‘sib borgan. 2020-yilda COVID-19 sabab pasayish kuzatilgan, 
ammo 2021-yildan boshlab kuchli tiklanish qayd etgan.

Bugungi kunda xalqaro yuk tashuvlarida konteynerlardan keng foydalanilmoqda. Bu esa konteynerlar bilan 
ta’minlanganlik darajasini aniqlash hamda shakllanayotgan talabdan kelib chiqib konteyner ishlab chiqarish 
hajmini rejalashtirish zaruratini yuzaga keltiradi.

Jahon miqyosida konteyner ishlab chiqarish ko‘rsatkichlari tahlili shuni ko‘rsatadiki, ishlab chiqarish hajmi 
yillar kesimida sezilarli o‘zgarishlarga ega. Masalan, 2023-yilda dunyo bo‘yicha 1,97 million dona konteyner 
ishlab chiqarilgan bo‘lsa, 2024-yilda bu ko‘rsatkich 8,44 million donaga yetdi. Bu esa konteynerlarga bo‘lgan 
global talabning keskin ortganini ko‘rsatadi.

Dunyodagi asosiy konteyner ishlab chiqaruvchi davlat Xitoy hisoblanadi. Statistik ma’lumotlarga ko‘ra, 
2024-yilda Xitoyda konteyner ishlab chiqarish hajmi ilk bor 8,1 million TEUga yetgan. Mazkur ko‘rsatkich 
dunyo bo‘yicha ishlab chiqarilayotgan konteynerlarning qariyb 96 foizini tashkil etadi. Bu esa Xitoyning global 
konteyner ishlab chiqarish sanoatida yetakchi o‘rinni egallayotganini ko‘rsatadi (5-rasm).

5-rasm. Dunyoda konteyner ishlab chiqarish darajasi

Konteyner ishlab chiqarish hajmining oshishiga qaramay, xalqaro tashuvlarda ayrim holatlarda konteynerlar 
yetishmovchiligi kuzatilmoqda. Bu holatning asosiy sabablaridan biri portlarda konteynerlarning uzoq muddat 
turib qolishi bilan bog‘liq bo‘lib, natijada konteynerlardan foydalanish xarajatlari o‘rtacha 20–30 foizga oshganligi 
qayd etilmoqda.

Konteynerli tashuvlarning katta qismi jahon dengiz transporti orqali amalga oshirilgani sababli port 
infratuzilmasiga tushadigan yuklama ortib bormoqda. Natijada portlarda konteynerlarni qayta ishlash va ularni 
keyingi transport vositalariga yuklash jarayonida ma’lum vaqt kechikishlari yuzaga kelishi mumkin.

Hozirgi kunda qit’alar kesimida konteynerlarning portlarda o‘rtacha turib qolish muddati quyidagicha 
kuzatilmoqda: Osiyo portlarida o‘rtacha 6 kun (Singapur portida 7–8 kun, Shanxay portida 3–4 kun, Tayvan 
portlarida 7–8 kun), Yevropa portlarida o‘rtacha 7 kun, Afrika portlarida 8 kun va Shimoliy Amerika portlarida 
o‘rtacha 3,5 kungacha davom etadi.

Mazkur ko‘rsatkichlar port infratuzilmasining yuk oqimlari bilan bog‘liq logistika jarayonlariga ta’sirini hamda 
konteyner aylanmasining samaradorligini oshirish zaruratini ko‘rsatadi.

7	  Muallif ishlanmasi

Quyida 2-jadvalda dunyo bo‘yicha konteyner aylanmasi eng yuqori bo‘lgan 10 ta yirik port ko‘rsatkichlari 
keltirilgan.

2-jadval. Dunyoda konteynerlar aylanmasi eng yuqori bo‘lgan top 10 ta port8

№ Port nomi Davlat nomi 2023  
(ming TEU)

2024  
(ming TEU). O‘sish

1 Shanghai Xitoy 49158 51510 4.8%
2 Singapore Singapur 39012,9 41124,1 5.4%
3 Ningbo - Zhoushan Xitoy 35300 39300 11.3%
4 Shenzhen Xitoy 29880 33400 11.8%
5 Qingdao Xitoy 28760 30870 7.3%
6 Guangzhou Xitoy 25100 26070 3.9%
7 Busan Janubiy koreya 23140 24400 5.4%
8 Tianjin Xitoy 22190 23290 5.0%
9 Jebel Ali Birlashgan Arab Amirliklari 14472 15530 7.3%

10 Port Kelang Malayziya 14061 14644,7 4.2%

Jadval tahlilidan ko‘rinib turibdiki, dunyoning eng yirik konteyner portlari ro‘yxatida Xitoyning beshta porti 
yetakchi o‘rinlarni egallagan. Bu esa Xitoyni konteyner aylanmasi bo‘yicha dunyodagi eng yirik davlatlardan 
biriga aylantirganini ko‘rsatadi. Xitoy nafaqat dengiz transportida, balki quruqlik transporti orqali amalga 
oshiriladigan konteyner tashuvlarida ham yuqori ko‘rsatkichlarga ega.

Quruqlik orqali tashilayotgan konteynerlarning marshrutlari tahlili shuni ko‘rsatadiki, ularning boshlang‘ich 
yoki yakuniy nuqtalari ko‘pincha dengiz portlari bilan bog‘liq bo‘ladi. Bu esa multimodal transport tizimining 
muhim elementlaridan biri sifatida port infratuzilmasining ahamiyatini yanada oshiradi.

Dengiz transporti global savdo tizimining asosiy tayanchlaridan biri hisoblanadi. Jahon miqyosida savdo 
qilinadigan tovarlarning hajm jihatidan 80 foizdan ortig‘i aynan dengiz transporti orqali tashiladi. Dengiz 
transporti global qiymat zanjirlarini birlashtiruvchi muhim logistika bo‘g‘ini bo‘lib, xomashyo va yarim tayyor 
mahsulotlarni ishlab chiqarish markazlariga yetkazish hamda tayyor mahsulotlarni iste’molchilarga taqdim 
etishda muhim rol o‘ynaydi.

2000-yillarning boshlariga qadar dengiz transporti orqali tashiladigan yuklarning asosiy qismini suyuq 
quyma yuklar, xususan neft mahsulotlari tashkil etgan. Biroq konteynerlashtirish jarayonining kengayishi 
hamda global ishlab chiqarish va savdo zanjirlarining rivojlanishi natijasida quruq yuklarning ulushi sezilarli 
darajada oshdi.

2024-yil 15-aprel kuni BMTning Savdo va taraqqiyot konferensiyasi (UNCTAD) tomonidan e’lon qilingan 
ma’lumotlarga ko‘ra, 2000–2024-yillar davomida dengiz transporti orqali tashilgan suyuq va gazsimon 
yuklarning ulushi 46 foizdan 38 foizgacha kamaygan. Shu bilan birga, quruq yuklarning ulushi ushbu davr 
mobaynida 54 foizdan 62 foizgacha oshgani qayd etilgan.

Dengiz portlariga to‘g‘ridan-to‘g‘ri chiqish imkoniyatiga ega bo‘lmagan davlatlar uchun temir yo‘l transporti 
katta hajmdagi yuk oqimlarini uzoq masofalarga tashishda muhim logistika vositasi hisoblanadi. Temir yo‘l 
transporti ko‘pincha boshqa transport turlariga nisbatan arzon tariflarni taklif etishi hamda katta hajmdagi 
yuklarni samarali tashish imkoniyati bilan ajralib turadi.

Temir yo‘l transportida konteyner tashuvlarini samarali tashkil etish uchun konteyner blok poyezdlarini 
shakllantirish muhim ahamiyatga ega.

Konteyner blok poyezdi — bu dengiz konteynerlarini platforma tipidagi vagonlarga joylashtirish orqali 
shakllantiriladigan maxsus poyezd bo‘lib, u konteynerlarni uzoq masofalarga tez va samarali tashish imkonini 
beradi. Mazkur transport turi, odatda, yuqori qiymatga ega bo‘lgan sanoat mahsulotlarini uzoq masofalarga 
yetkazib berish uchun qo‘llaniladi.

Bunda yuk tashish xarajatlari ayrim hollarda nisbatan yuqori bo‘lishi mumkin, biroq yetkazib berish 
muddatining qisqarishi ushbu xarajatlarni iqtisodiy jihatdan oqlaydi. Shu bilan birga, masofa ortib borgani sari 
temir yo‘l transportining logistika afzalliklari ortib boradi, chunki temir yo‘l transportida yuklar chegaralarda 
nisbatan kamroq logistika kechikishlariga duch keladi.

Birinchi konteyner blok poyezdi 2011-yilda ishga tushirilgan bo‘lib, u Xitoy Xalq Respublikasining 
Chongqing shahridan yo‘lga chiqib, Qozog‘iston, Rossiya Federatsiyasi, Belarus va Polsha hududlari orqali 
Germaniyaning Duisburg shahriga yetib borgan. Mazkur yo‘nalishning umumiy masofasi taxminan 12 000 km 

8	  Muallif ishlanmasi

ni tashkil etgan va yuk yetkazib berish muddati 20 kunni tashkil etgan. Keyingi yillarda logistika tizimining 
takomillashuvi natijasida ushbu muddat 12 kungacha qisqartirilgan.

2011-yildan buyon konteyner poyezdlari soni hamda tashilgan TEU (Twenty-foot Equivalent Unit — 20 futli 
konteyner ekvivalenti) hajmi sezilarli darajada oshdi. Agar 2011-yilda 17 ta konteyner poyezdi harakatlangan 
bo‘lsa, 2023-yilga kelib bu ko‘rsatkich 17 523 taga yetdi. Bu esa yiliga o‘rtacha 78 foiz o‘sish sur’atini anglatadi.

Shu bilan birga, TEU hajmi ham keskin oshib, 2011-yildagi 14 TEUdan 2023-yilda 1,9 million TEUgacha 
yetdi. Bu esa o‘rtacha yillik 82 foiz o‘sishni ko‘rsatadi. Ayniqsa, 2018-yilgacha bo‘lgan davrda o‘sish sur’atlari 
juda yuqori bo‘lib, ayrim yillarda hajm deyarli ikki baravarga oshgan.

So‘nggi yillarda o‘sish sur’atlari biroz barqarorlashgan bo‘lsa-da, hatto COVID-19 pandemiyasi ham 
ushbu transport yo‘nalishining rivojlanishiga sezilarli salbiy ta’sir ko‘rsatmagan. Aksincha, ayrim global logistika 
omillari, jumladan Ukraina mojarosi va Qizil dengiz hududidagi geosiyosiy vaziyat konteyner blok poyezdlarining 
strategik ahamiyatini yanada oshirdi.

Statistik ma’lumotlar shuni ko‘rsatadiki, jahon miqyosida temir yo‘l orqali konteyner tashuvlari so‘nggi 
yillarda barqaror o‘sish tendensiyasiga ega.

2023-yilda temir yo‘l transporti orqali konteyner tashish hajmini davlatlar kesimida tahlil qiladigan bo‘lsak, 
Rossiya Federatsiyasi 18,71 million tonna yuk hajmi bilan yetakchi o‘rinni egallagan. Keyingi o‘rinlarda 
Germaniya (18,03 mln tonna), Italiya (11,72 mln tonna) va Kanada (9,07 mln tonna) joylashgan.

Polsha va Avstriya mos ravishda 5,84 va 5,83 million tonna ko‘rsatkich bilan yaqin natijalarni qayd etgan 
bo‘lsa, Shveysariya (5,33 mln tonna), Fransiya (5,25 mln tonna), Yaponiya (5,05 mln tonna) hamda Chexiya 
(3,67 mln tonna) eng yuqori o‘nlikni yakunlagan.

2022-yilga nisbatan o‘sish Germaniya (4,11%), Polsha (8,85%) va Bolgariyada (43,75%) sezilarli bo‘lgan. 
Shu bilan birga, Yaponiya (-1,83%) va Portugaliyada (-2,89%) nisbiy kamayish kuzatilgan. Xorvatiya (19,31%), 
Latviya (12,91%) va Chili (12,92%) kabi davlatlarda ham sezilarli o‘sish qayd etilgan.

Rossiyada 2024-yil yakunlari bo‘yicha temir yo‘l orqali yuklarning konteynerlashtirish darajasi 6,3 foizga 
yetdi. Jami tashilgan konteynerlar soni 7,9 million TEUni tashkil etgan bo‘lib, shundan 5,8 million TEU yuklangan 
konteynerlarga to‘g‘ri kelgan.

2024-yilda Yevroosiyo temir yo‘l koridori orqali jami 745,9 ming TEU yuk tashilgan bo‘lib, bu 2023-yildagi 
674 ming TEUga nisbatan 10,6 foiz ko‘pdir. Shu bilan birga, “Xitoy–Yevropa–Xitoy” tranzit yo‘nalishida yuk 
tashish hajmi 80,3 foizga oshib, 211,1 ming TEUdan 380,6 ming TEUgacha yetgan.

Yevropa Ittifoqida esa 2024-yilda temir yo‘l yuk aylanmasida konteyner tashuvlari ulushi 21,3 foizni 
tashkil etdi. Yevropa Komissiyasi tomonidan belgilangan 2030-yilgacha temir yo‘l ulushini 30 foizga yetkazish 
maqsadiga erishish uchun har yili kamida 3 foizlik o‘sish kuzatilishi prognoz qilinmoqda.

2010–2023-yillar davomida Yevropa temir yo‘llarida konteyner tashish hajmi 59 foizga oshdi. 2023-yilda 
kombinatsiyalangan tashishlarning bozor ulushi 50 foizni tashkil etdi.

Shimoliy Amerikada esa 2024-yilda intermodal tashishlar hajmi TEU hisobida 8,5 foizga oshdi. Xalqaro 
konteyner tashishlar esa 13,9 foiz o‘sishni ko‘rsatdi.

2024-yilda MDH davlatlari temir yo‘llari orqali xalqaro yo‘nalishda amalga oshirilgan konteyner tashish 
hajmi 72,3 million tonnani tashkil etdi, bu 2023-yilga nisbatan 15,5 foiz ko‘pdir.

Avtomobil transporti konteyner tashuvlarida nisbatan kichik ulushga ega bo‘lib, asosan qisqa masofalarda 
— portlar, terminallar, transport-logistika markazlari, bojxona omborlari va quruqlik portlaridan konteynerlarni 
oxirgi iste’molchiga yetkazib berishda qo‘llaniladi.

Yevropa Ittifoqi davlatlarida 2023-yilda konteyner tashuvlarini transport turlari kesimida tahlil qiladigan 
bo‘lsak, temir yo‘l transportida konteyner tashish ulushi 21,3 foizni, qisqa masofali dengiz tashuvlarida 17,6 
foizni, ichki suv yo‘llari transportida 7,5 foizni hamda avtomobil transportida 5,4 foizni tashkil etgan.

Osiyo taraqqiyot banki tomonidan 2025-yilda e’lon qilingan hisobotga ko‘ra, 2023-yilda CAREC davlatlarida 
konteynerlashtirish darajasi bo‘yicha ko‘rsatkichlar 3-jadvalda keltirilgan.

3-jadval. CAREC mamlakatlarida konteynerlashtirish darajasi [17]

№ Davlatlar Konteynerlashtirish 
darajasi № Davlatlar Konteynerlashtirish 

darajasi
1. Ozarbayjon 3,67 5. Mongoliya 6,01
2. Gruziya 13,15 6. Pokiston 57,21
3. Qozog‘iston 2,62 7. Xitoy 18,72
4. Qirg‘iziston 7,1 8. Tojikiston 0,2
5. Mongoliya 6,01 9. Turkmaniston 0,38
6. Pokiston 57,21 10. O‘zbekiston 9,07

2024-yilda konteyner tashish bozorining global hajmi 119,68 milliard AQSH dollariga baholangan. 
Prognozlarga ko‘ra, 2029-yilga kelib ushbu ko‘rsatkich 145,70 milliard AQSH dollariga yetishi kutilmoqda. Bu 
esa 2024–2029-yillar davomida konteyner tashish bozorining o‘rtacha yillik o‘sish sur’ati 4,07 foizni tashkil 
etishini ko‘rsatadi.

Mazkur prognozlar konteynerli tashuvlarning global transport-logistika tizimidagi ahamiyati ortib 
borayotganini hamda xalqaro savdo hajmining kengayishi ushbu bozorning barqaror rivojlanishiga xizmat 
qilayotganini tasdiqlaydi (4-jadval).

4-jadval. Yevropa va Osiyo qit’alarida 2030-yilgacha konteynerlashtirish darajasining o‘sishi bo‘yicha prognoz [17]
№ Tashish yo‘nalishi Past o‘sish Bazaviy variant Yuqori o‘sish

1. O‘rta koridor 100100 272200 643600

2. Xitoy-Mongoliya 753200 1608000 3743000

3. Janubiy Osiya-Markaziy Osiyo 41000 91900 167000

4. Xitoy-Yevropa 2774000 5098300 6181000

4-jadvaldan ko‘rinib turibdiki, 2030-yilga borib tahlil qilingan transport koridorlari bo‘ylab konteyner 
oqimining sezilarli darajada ortishi kutilmoqda. Bu esa mazkur koridorlardan foydalanayotgan davlatlarda 
konteynerlashtirish darajasining oshishiga xizmat qiladi.

O‘zbekistonda xalqaro yo‘nalishlarda amalga oshiriladigan konteyner tashuvlarining deyarli 90 foizi 
temir yo‘l transporti orqali bajariladi. Qolgan 10 foiz qismi avtomobil transporti hissasiga to‘g‘ri kelib, asosan 
qisqa masofali tashuvlarda foydalaniladi. Shu sababli ushbu tadqiqotda temir yo‘l transporti orqali konteyner 
tashuvlarini amalga oshirish holati hamda sohada mavjud muammolar tahlil qilinadi.

Mavjud statistik ma’lumotlarga ko‘ra, O‘zbekistonda konteyner tashuvlarining 87 foizi Xitoy va Janubiy 
Koreya yo‘nalishlari bilan bog‘liq. Ushbu tashuvlarda asosiy tranzit yo‘nalishlari Rossiya va Qozog‘iston 
hududlari orqali o‘tadi va ularning ulushi taxminan 85 foizni tashkil etadi.

2022–2023-yillarda Rossiyada temir yo‘l vagonlarining keng miqyosda safarbar etilishi natijasida MDH 
davlatlarida fiting platformalar taqchilligi kuzatildi. Natijada vagonlar ijara haqlari 2–3 barobarga oshgani qayd 
etildi.

Osiyo taraqqiyot banki hisobotlariga ko‘ra, O‘zbekistonda konteynerlashtirish darajasi taxminan 9,11 foiz 
deb baholanadi. 2023-yilda temir yo‘l transporti orqali 48,5 million tonna yuk tashilgan bo‘lib, shundan 4,4 
million tonnasi konteynerlar orqali tashilgan.

Agar ushbu yuk tashuvlarini konteyner birligi hisobida ko‘rib chiqadigan bo‘lsak, 2023-yilda O‘zbekistonda 
tashilgan konteynerlar soni 383 251 TEU ni tashkil etgan.

Yo‘nalishlar kesimida tahlil qilinganda quyidagi natijalar kuzatiladi:
−	 Import yuklari – umumiy hajmning 64 foizi
−	 Eksport yuklari – 31 foiz
−	 Tranzit konteyner tashuvlari – 5 foizdan kamroq
Ijobiy jihati shundaki, eksport yo‘nalishidan tashqari deyarli barcha yo‘nalishlarda 2023-yilda 2022-yilga 

nisbatan o‘sish kuzatilgan.
Og‘irlik ko‘rsatkichlari bo‘yicha qaralganda esa, temir yo‘l orqali konteynerlarda tashilgan yuklarning 72,8 

foizi import yuklari hissasiga to‘g‘ri keladi (5-jadval).

5 jadval. 2022–2024-yillarda O‘zbekistonda temiryo‘l orqali tashilgan konteynerlar miqdori TEU va tonna 
miqdorida9

Yo‘nalish
2022 2023 2024

TEU tonna TEU tonna TEU tonna

Import 195 761 2 487 770 245 330 3 223 123 165 299 2 329 047

Eksport 132 121 969 017 119 212 944 709 73 719 620 111

Tranzit 13 519 172 964 18 809 258 455 22 114 294 942

Jami 341 401 3 629 751 383 351 4 426 287 261 132 3 244 100

9	  Muallif ishlanmasi

2023-yilda ichki tashuvlar doirasida 201 ta (+100%) ekspress konteyner poyezdi yo‘lga qo‘yilgan bo‘lib, 
ular orqali 177,3 ming tonna (+100%) yuk tashilgan. Ushbu marshrut poyezdlarida jami 7 566 ta konteyner 
(+45,8%) tashish amalga oshirilgan.

Ekspress konteyner poyezdlari asosan Toshkent shahrining yirik temir yo‘l stansiyalaridan — Chuqursoy, 
Toshkent, Sergeli va Nazarbek stansiyalaridan Samarqand, Farg‘ona, Namangan, Andijon, Jizzax va Buxoro 
viloyatlariga yo‘naltirilgan.

Yuqoridagi ma’lumotlardan ko‘rinib turibdiki, O‘zbekistonda konteynerlashtirish darajasini oshirish hamda 
transport turlaridan samarali foydalanishni kengaytirish maqsadida tizimli chora-tadbirlar amalga oshirilmoqda 
[18].

Xalqaro miqyosda konteynerlashtirish darajasining ortib borishi transport-logistika infratuzilmasini 
rivojlantirishga bo‘lgan talabni kuchaytiradi. Tegishli terminal-logistika infratuzilmasi yetarli darajada 
rivojlanmasdan turib yuk tashish hajmining ortishi konteyner terminallari quvvatining yetishmasligiga va ularning 
elementlari yuklamasining oshishiga olib keladi.

Bu esa, o‘z navbatida, konteyner terminallarining texnologik faoliyatini tashkil etish samaradorligiga salbiy 
ta’sir ko‘rsatishi mumkin, transport-logistika xarajatlarining ortishiga hamda yuklarni yetkazib berish tezligi va 
ishonchliligining pasayishiga sabab bo‘ladi.

Konteyner terminallarining hududiy joylashuv parametrlari ko‘pincha ularni to‘liq rekonstruksiya qilish 
imkoniyatini cheklaydi. Aholi punktlari va mavjud infratuzilma bilan bog‘liq cheklovlar sababli yaqin hududlardagi 
yer maydonlari hisobidan terminallarni kengaytirish imkoniyatlari ko‘p hollarda mavjud emas.

Shu bois konteynerlashtirish jarayonining yuqori sur’atlarda rivojlanishi mavjud terminal-logistika 
infratuzilmasi obyektlarining texnik va texnologik rivojlanish darajasini oshirishni talab qiladi. Bunda logistika 
jarayonlarini raqamlashtirish, texnologik operatsiyalarni avtomatlashtirish, yuqori samarali boshqaruv usullarini 
joriy etish hamda tutash temir yo‘l stansiyalari bilan samarali hamkorlikni yo‘lga qo‘yish muhim ahamiyat kasb 
etadi. Quyida 7-rasmda konteyner parklari yetishmovchiligini kamaytirish yo‘llari tasvirlangan.

7- rasmda konteyner parklari yetishmovchiligini kamaytirish yo‘llari10

10	  Muallif ishlanmasi

Konteynerlashtirilishi mumkin bo‘lgan yuklar konteyner tashuvlari bozorida qanchalik miqdordagi yuklarni 
konteynerlarda tashish imkoniyati mavjudligiga qarab belgilanadi. Boshqacha aytganda, konteynerlashtirilishi 
mumkin bo‘lgan yuk — bu konteynerga joylashtirish va uni konteyner orqali tashish texnik hamda iqtisodiy 
jihatdan maqsadga muvofiq bo‘lgan yuk turidir.

Konteynerlashtirish darajasini aniqlashda yuklarning fizik xususiyatlari, hajmi, qadoqlanish darajasi, 
tashish masofasi hamda logistika infratuzilmasining rivojlanish darajasi muhim omillar hisoblanadi. Ushbu 
omillar yuklarni konteyner orqali tashish imkoniyatini baholashda asosiy mezon sifatida xizmat qiladi. Quyida 
6-jadvalda bugungi kunda dunyo miqyosida konteynerlar orqali tashilayotgan yuklarning umumiy ulushi foiz 
ko‘rsatkichlari asosida tasvirlangan.

6-jadval. Dunyo bo‘yicha konteynerlar orqali tashilayotgan yuklarning umumiy foiz ko‘rsatkichi11

Nomi Yuklarning konteynerlarda tashilish foizi

O‘g‘itlar 50%

Tuz 5%

Mexanik uskunalar 65%

Kimyoviy xomashyo 50%

Rangli metallar 65%

Yengil sanoat va tibbiyot mahsulotlari 70%

Adabiyotlarni tahlil qilish jarayonida yuklarni konteynerlashtirish darajasini hisoblash va aniqlashning 
yagona, umumqabul qilingan metodikasi mavjud emasligi aniqlanadi. Ko‘plab ilmiy manbalarda ushbu 
tushuncha turli yondashuvlar asosida talqin qilinadi.

Konteynerlashtirish darajasini aniqlash bir nechta mezonlar asosida amalga oshirilishi mumkin. Jumladan, 
umumiy tashilgan yuk hajmining konteynerlarda tashilgan yuk hajmiga nisbati (tonna hisobida), tashilgan 
konteynerlar soni, alohida transport turi kesimidagi ko‘rsatkichlar, faqat konteynerlashtirishga yaroqli yuklar 
hajmi yoki boshqa indikatorlar asosida hisoblash amaliyoti mavjud.

Aynan shu omil — ya’ni hisoblash metodikasidagi farqlar — turli manbalarda konteynerlashtirish darajasi 
bo‘yicha sezilarli tafovutlar yuzaga kelishining asosiy sabablaridan biri hisoblanadi. Masalan, ayrim hujjatlarda 
Yevropa davlatlarida yuklarni konteynerlashtirish darajasi taxminan 30 foiz deb qayd etilgan bo‘lsa, ayrim xorijiy 
manbalarda ushbu ko‘rsatkich 90 foizga yaqin deb baholanadi [19].

Konteynerlashtirish darajasini hisoblashning mumkin bo‘lgan barcha asosiy variantlari quyidagi 8-rasmda 
tasvirlangan.

8-rasm. Konteynerlashtirish darajasini aniqlash usullari12

11	  Muallif ishlanmasi
12	  Muallif ishlanmasi

Ushbu tadqiqot doirasida muallif mahsulotning “konteynerga moslik darajasi”ni baholash ko‘rsatkichini 
ishlab chiqishni maqsadga muvofiq deb hisoblaydi.

Mazkur ko‘rsatkich nafaqat mahsulotni konteynerlarda tashish imkoniyatini (ya’ni texnologik konteynerga 
moslik mezoni), balki yukni bir transport turidan boshqasiga o‘tkazish jarayonida logistika operatsiyalarining 
zarurligini (ya’ni logistik konteynerga moslik mezoni), shuningdek mahsulot qiymati, uning narxi hamda tashish 
xarajatlari o‘rtasidagi nisbatni (ya’ni iqtisodiy konteynerga moslik mezoni) ham hisobga olishi lozim.

Konteynerlashtirish darajasini oshirishga qaratilgan tadqiqotlarni amalga oshirish jarayonida 
konteynerlashtirishning barcha transport turlari bo‘yicha iqtisodiy va tashkiliy samaradorlik darajasini tahlil 
qilish hamda ushbu tahlillar asosida tegishli tavsiyalar ishlab chiqish muhim ahamiyat kasb etadi.

Shu nuqtai nazardan, muallif tomonidan konteyner tashuvlarining imkoniyatlari, ustunliklari va mavjud 
cheklovlarini aniqlash maqsadida quyidagi 7-jadvalda keltirilgan SWOT tahlili amalga oshirildi.

7-jadval. Transport turlarida konteyner tashishning SWOT tahlili13

Temir yo‘l transporti
Kuchli tomomlari Zaif tomonlari
Yuqori tashish barqarorligi (barqaror va aniq jadval 
asosida tashish)
Ekologik tozaligi
Tariflarning past o‘zgaruvchanligi 
Tashish tezligi
Yukning saqlanishi (butunligi)
Iqlim sharoitlariga past darajadagi bog‘liqlik

Infratuzilma
Yo‘l izini almashtirish (kaleyani almashtirish)
Qo‘shimcha transport xizmatlariga (masofasiga) ehtiyoj
Moslashuvchanlik past (faqat belgilangan stansiyalarda yuk 
tushiriladi)

Imkoniyatlar Tahdidlar 

Yirik mintaqaviy integrasion loyihalar (koridorlarning 
rivojlanishi)
Tashish geografiyasining kengayishi (rivojlanishi)
Infratuzilmaning rivojlanishi

Tarif siyosatidagi muvofiqlashtirilmaganlik Geosiyosiy 
xatarlar (Geosiyosiy risklar (tranzit mamlakatlar o‘rtasidagi 
ziddiyatlar))
Nomenklatura turlarining cheklanishi
Raqobat va yangi yo‘nalishlarning rivojlanishi
Investisiya yetishmovchiligi

Suv transporti 
Kuchli tomomlari Zaif tomonlari

Yuqori tashish (yuk o‘tkazish) quvvati
Raqobatbardosh tariflar
Dengiz kemalarining harakatini kuzatish imkoniyati
Katta hajmdagi konteynerlarni uzoq masofalarga tashish 
imkoniyati

Yetkazib berishning uzoq muddati
Iqlim sharoitlariga bog‘liqlik
Xavfsizlik darajasi nisbatan pastligi Qo‘shimcha transport 
xizmatlariga (masofasiga) ehtiyoj
Portlarda tirbandlik va kechikishlar
Yordamchi infratuzilmaga ehtiyoj (kranlar, terminallar)

Imkoniyatlar Tahdidlar 

Yirik mintaqaviy integrasion loyihalar
Operasion samaradorlikni oshirish texnologiyalari
Port infratuzilmasini rivojlantirish
Xalqaro savdoning o‘sishi

Yuk oqimlaridagi nomutanosiblik
Geosiyosiy beqarorlik (boğazlar, kanallar yopilishi) 
Ekologik tartibga solish
Iqlim hodisalari
Portlarda uzilishlar va ortiqcha yuklash
Portlararo tarif raqobati

Avtomobil transporti
Kuchli tomomlari Zaif tomonlari

Moslashuvchanlik va tezlik (eshikdan eshikkacha tashish)
Tashish hajmiga qarab yuk mashinalari tanlovi mavjud
Qisqa masofalar uchun eng maqbul yechim

Konteyner sig‘imi cheklangan
Tirbandlik va yo‘l holati ta’siri kuchli
Atrof-muhitga zarar (ko‘p CO₂ chiqishi)
Uzoq masofalarga tashish qimmatligi

Imkoniyatlar Tahdidlar 
Avtomobil yo‘llarining modernizatsiyasi
Multimodal tizimda integratsiya (temiryo‘l va dengiz 
portlari bilan)
Xususiy sektor ishtirokining kengayishi
Quruqlik portlarining ko‘payishi
Yirik ishlab chiqarish va erkin iqtisodiy hududlarning 
tashkil etilishi

Yo‘l soliq va bojxona to‘lovlarining ko‘pligi
Yoqilg‘i narxlarining o‘zgaruvchanligi
Chegara postlaridagi kechikishlar
Raqobatning kuchayishi va xizmat sifati farqlari

13	  Muallif ishlanmasi

Yuqoridagi SWOT tahlildan ko‘rinib turibdiki, konteyner tashuvlarida uzoq masofalarda temir yo‘l 
transportidan foydalanish barqarorlikni ta’minlaydi. Temir yo‘l transporti katta hajmdagi yuklarni uzoq 
masofalarga nisbatan barqaror va iqtisodiy jihatdan samarali tarzda tashish imkoniyatiga ega.

Suv transporti esa bir vaqtning o‘zida katta hajmdagi yuklarni bir manzildan ikkinchi manzilga yetkazib 
berish imkoniyati bilan ajralib turadi. Biroq ushbu transport turi tashish jarayonida ob-havo sharoitlari va port 
infratuzilmasining holatiga yuqori darajada bog‘liq bo‘lib, bu omillar tashish jarayonining uzluksizligiga ta’sir 
ko‘rsatishi mumkin.

Avtomobil transporti esa asosan qisqa masofalarda konteyner tashuvlarini amalga oshirishda muhim rol 
o‘ynaydi. Xususan, u transport tugunlari o‘rtasida, terminallardan mijozlarga yoki mijozlardan terminallarga 
konteynerlarni yetkazib berishda asosiy vositachi transport turi hisoblanadi.

X U L O S A  V A  T A K L I F L A R
Konteynerlashtirish yuklarni standartlashtirilgan konteynerlarda tashish jarayonini anglatadi. Bunda 

transport turlari o‘zgargan taqdirda ham yukning o‘zi qo‘shimcha qayta ortish yoki qayta ishlov jarayonlaridan 
o‘tmaydi. Konteynerlashtirish multimodal transport tizimidan foydalanishni nazarda tutadi, bu esa transport 
turlari, uzatish punktlari hamda ularga xizmat ko‘rsatuvchi protsedura va axborot tizimlari o‘rtasida jismoniy va 
tashkiliy moslikni ta’minlashni talab etadi.

Transport yo‘laklarida konteynerlashtirish darajasining yuqori bo‘lishi kichik hajmdagi yuk partiyalari uchun 
yirik quruqlik portlari hamda oraliq transport-logistika markazlarining rivojlanishini talab qiladi.

Global iqtisodiy va siyosiy jarayonlar ta’sirida ilgari asosan dengiz transportiga tayanib amalga oshirilgan 
yuk tashuvlari bugungi kunda Yevroosiyo qit’asi bo‘ylab quruqlik transport yo‘laklari orqali muqobil tashish 
usullarini izlash jarayonini jadallashtirmoqda. Bunday sharoitda yangi transport yo‘nalishlarini shakllantirish va 
konteynerli tashuvlar uchun yetarli infratuzilmani yaratishga bo‘lgan talab ortib bormoqda.

Yuk jo‘natilayotgan mintaqalarda (masalan, Sharqiy Osiyo davlatlarida) mahsulotlar konteynerlarda 
qadoqlanib yuboriladi, yuk qabul qilinayotgan hududlarda (masalan, Yevropa mamlakatlarida) esa ular 
konteynerlarda qabul qilinadi. Konteynerlarni ochib, yukni boshqa transport vositalariga qayta ortish qo‘shimcha 
vaqt va xarajatlarni talab qiladi. Shu sababli konteynerli tashuvlar uchun zamonaviy infratuzilmani rivojlantirish 
mamlakatlarning tranzit va eksport salohiyatini oshirishda muhim omil hisoblanadi.

Konteyner tashuvlarida asosiy infratuzilma elementlari konteynerlarga ishlov beruvchi terminallar 
(transport-logistika markazlari va quruqlik portlari) hamda tashish jarayonini ta’minlovchi transport vositalaridan 
iborat.

Shu nuqtai nazardan, O‘zbekistonda konteyner tashuvlarining barqaror o‘sishini ta’minlash uchun terminal-
logistika infratuzilmasini rivojlantirishga alohida e’tibor qaratish zarur. Hozirgi kunda respublika hududida 30 
dan ortiq konteyner terminallari va transport-logistika markazlari faoliyat yuritmoqda. Biroq yaqin istiqbolda 
konteynerlashtirish darajasining ortishi ushbu infratuzilma obyektlari quvvatiga qo‘shimcha yuklama tushishiga 
olib kelishi mumkin.

Bugungi kunda mamlakatda transport-logistika infratuzilmasini rivojlantirishga qaratilgan yirik loyihalar 
amalga oshirilmoqda. Jumladan, quruqlik portlari va transport-logistika markazlari tarmog‘ini kengaytirish 
masalasi transport sohasini rivojlantirishga oid davlat dasturlarida alohida e’tibor qaratilayotgan ustuvor 
yo‘nalishlardan biri hisoblanadi.

Belgilangan maqsadlarga erishishda ilmiy-tahliliy tadqiqotlar muhim ahamiyat kasb etadi. Ular konteynerli 
tashuvlarning barqaror rivojlanishini ta’minlashda muhim metodologik asos bo‘lib xizmat qiladi. Shu nuqtai 
nazardan, O‘zbekistonda konteynerlashtirish darajasini oshirish uchun quyidagi yo‘nalishlarga alohida e’tibor 
qaratish maqsadga muvofiq:

−	 konteynerlarda tashilishi mumkin bo‘lgan yuk turlarini aniqlash va ularning transport marshrutlarini 
tahlil qilish;

−	 suv yo‘llariga chiqish imkoniyatiga ega transport yo‘nalishlariga ustuvor ahamiyat berish;
−	 konteyner tashuvlarida teskari yo‘nalishdagi bo‘sh qatnovlarni kamaytirish choralarini ishlab chiqish;
−	 xususiy sektor ishtirokida konteyner terminallari va konteyner parklarini rivojlantirish;
−	 konteyner tashuvlarini rag‘batlantirish maqsadida davlat tomonidan imtiyozlar va tarif chegirmalarini 

qo‘llash.
Shuningdek, konteynerlashtirish darajasini muntazam monitoring qilib borish uchun ilmiy asoslangan 

hisoblash metodologiyasini ishlab chiqish zarur. Tahlillar shuni ko‘rsatadiki, dunyo amaliyotida konteynerlashtirish 
darajasini hisoblashning turli usullari mavjud bo‘lib, ularning natijalari o‘zaro farq qiladi. Ayrim tadqiqotchilar 
konteynerlashtirish darajasini konteynerlar soni (TEU) asosida hisoblashni taklif etsa, boshqalari uni yuk 
og‘irligi asosida aniqlashni maqsadga muvofiq deb hisoblaydi.

Mazkur tadqiqot natijalariga ko‘ra, mamlakatlarda konteynerlashtirish darajasini baholashda umumiy 
tashilgan yuk hajmidagi ulushdan emas, balki konteynerlarda tashilgan yuklarning konteynerlashtirilishi mumkin 
bo‘lgan jami yuk hajmiga nisbati asosida hisoblash yanada maqsadga muvofiq hisoblanadi. Ushbu yondashuv 
tadqiqotning asosiy ilmiy xulosalaridan biri sifatida taklif etiladi.

Shu asosda barcha ehtimoliy omillarni hisobga olgan holda konteynerlashtirish darajasini aniqlashning 
yagona ilmiy metodologiyasini ishlab chiqish zarur. Mazkur tadqiqot ushbu yo‘nalishdagi ilmiy izlanishlarning 
dastlabki bosqichi hisoblanadi. Kelgusida konteynerlashtirish darajasini aniqlash metodikasini takomillashtirish 
hamda konteynerli tashuvlarni rivojlantirishga qaratilgan qo‘shimcha ilmiy tadqiqotlar davom ettiriladi.

